
EUSKALDUNON EGUNKARIA



1997: ITUNEN BETETZEA EZAGUTU DUENEKO URTEA


Politikagintzak berezkoa omen emandako hitza jatea. Hitz gutxiko pertsona izan ohi da politikaria. Ez omen da ageririk hauteskunde-egitasmo batek baino gezur gehiago biltzen duenik. Politikarien esanak ez omen du bide luzerik egiten. Nork ez ditu entzun eta esan era honetako esaldiak? Bizi dugun gizarte modu honetan ondo errotutako usteak dira, horregatik. Usteak, ordea, erdi ustel. 1997. urteko iharduera politikoa lekuko. 1997. urteak politikagintzan izenpetutako itunen betetzea ezagutu du, nola Europa, Espainia hala Euskadin edota gizarte-eremutan, kulturgintza, lan-esparru zein ekonomigintzan.



Europarako bidean Maastricht-en izenpetutako itunaren edukiak zintzoki ari dira betetzen. Kale-oihartzunak besterik bazioen ere, konbergentzia irizpideek, bide egin dute, halanola; dagoeneko 1998ko maiatzean euroaren helmuga begibistan ipiniaz. Europa zaharreko administrazio guztiek bere onenak eman dituzte etxeko lanak txukun egiten. Emandako hitza bete dutenez, 1998an Europako egitura ekonomikoek aldaketa sakonak ezagutuko dituzte.



Estatuko Gortean PPk, CiU zein PNVrekin, sinatutako akordioek bere bidea egin dute, zuzen egin ere. Horren ondorioz, PSOEk indarrean jarritako oinarrizko legeria zentralistena atzera bota eta lege berriak onartu dira ekonomi, zerga, azpiegitura zein industrigintzarako. Euskal hiritarrak nekez ahaztu ahal izango du 1997. urtea. Euskadirako Ekonomi Ituna berritu eta hurrengo hamarkadarako Kupoa zehaztu zueneko urtea. Urte zaharrak, gainera, telekomunikazioetarako euskal sarea izateko azpiegitura sendotu du, euskal gizarte zibernetikoa eraikitzeko ezinbestekoa. Gainera, lanerako prestakuntzarako diru-iturriak hitzartu eta alderdi politikoei 36.eko gerran manu militari ohostutako ondasunak berreskuratzeko lege-egitasmoa Kongresuan da jadanik. Hitz batez, emandako hitza bete. Horren truke, CiUk eta PNVk, zorionean zein atsekabean, PPren gobernu-iharduerari eutsi diote.



Tarraka-tarraka, PNV-PSOE-EA hirukoak ere bere agintealdiaren azken ziaboga hartu berri du, ezusteko nabarmenik gabe Eusko Jaurlaritzan, Foru-Aldundi eta udaletan. Itunaren kultura politikoa bere arrastoa ari da egiten euskal politikagintzan. Adostasunean ahal denean eta ez-adostasunak bideratzeko prozedurak lantzen batera etortzea ezinezkoa denean.



ETA da jokoz kanpo jarraitzen duena, ezin eta inorekin itunik egin. Ezta HB berarekin ere. ELA-LAB eta Elkarriren arteko itunak hankaz gora jarri ditu kupidagabe. Euskal politikagintzan hirugarren arlorik bazela uste zutenek Bilbon ezagutu dute erantzun jendetsua. Iñaki Esnaolak esan berri du ozenki aspaldi sinesten dudana: HBk ez duela gaitasunik ETA aldatzeko, ETA aldatu ostean aldatuko dela HB. Bien bitartean, minaren minez, militarren eraso zitalak jasango ditugu, herritarren izenean politikagintzari ekiten diogun bienbitartean.

